
Adroddiad Mainc yr Esgobion 
 

Ers yr adroddiad i’r Corff Llywodraethol ym mis Ebrill, mae’r Fainc wedi cynnull 

ddwywaith ar gyfer cyfarfodydd ffurfiol – ar gyfer cyfarfod diwrnod cyfan ym mis Mai 

a chyfarfod tri diwrnod encil a phreswyl ym mis Gorffennaf. Mae’r adroddiad hwn yn 

rhoi trosolwg byr o’r materion a drafodwyd gan y Fainc yn ystod y cyfarfodydd hynny. 

 

Ymgynghoriadau un-rhyw 

 

Drwy gydol y flwyddyn, mae’r esgobion wedi bod yn diweddaru ei gilydd ynghylch y 

rhaglen o sesiynau gwrando a gynhaliwyd ym mhob esgobaeth i wrando ar farn pobl 

ar sut y dylai’r Eglwys yng Nghymru fwrw ymlaen wrth i’r ddefod fendithio gyrraedd 

diwedd y cyfnod arbrofol pum mlynedd. 

 

Yn y cyfarfod ym mis Gorffennaf, bu’r Fainc yn trafod y sesiynau gwrando 

esgobaethol, sydd bellach wedi dod i ben, ac yn ystyried sut i fwrw ymlaen. Bu’r 

Fainc yn trafod y pwnc gyda’r Pwyllgor Sefydlog ym mis Gorffennaf a chytunwyd y 

bydd sesiwn wrando ryng-esgobaethol arall yn cael ei chynnal fel rhan o’r agenda 

wrth i’r Corff Llywodraethol gyfarfod y tro hwn. 

 

Trafododd y Fainc y gwahanol opsiynau sy’n bodoli yn fanwl, ac archwiliwyd y 

prosesau deddfwriaethol ar gyfer pob un gyda’r Pennaeth Gwasanaethau Cyfreithiol. 

Pe bai llwybr tuag at briodas gyfartal yn cael ei ddilyn, byddai’n rhaid trefnu 

newidiadau i’r gyfraith sifil, trwy swyddfa’r Arglwydd Ganghellor, yn ogystal â’r 

newidiadau angenrheidiol i ddeddfwriaeth a litwrgi’r Eglwys yng Nghymru. 

 

Datganiadau’r Fainc 

 

Dyfarniad y Goruchaf Lys ar ystyr rhywedd 
 

Cyfarfu’r Fainc â’r Cyfarwyddwr Cenhadaeth a Strategaeth ym mis Mai i drafod 

paratoi datganiad mewn perthynas â’r dyfarniad a wnaed gan y Goruchaf Lys ym mis 

Ebrill bod y diffiniad cyfreithiol o ddyn a menyw yn seiliedig ar ryw biolegol adeg 

geni. Roedd yr esgobion yn ymwybodol o oblygiadau posibl y dyfarniad i bobl draws. 

 

Cyhoeddwyd datganiad y Fainc ar 29 Mai. 

 

Israel a Phalesteina 
 

Yn wyneb trasiedi barhaus y trais yn y Dwyrain Canol, mae’r esgobion wedi 

ysgrifennu llythyr agored at Ysgrifennydd Tramor Prydain yn tynnu sylw at yr angen 

brys i arfer cyfiawnder a thrugaredd gan bob ochr. Cyfarfu’r Fainc â’r Cyfarwyddwr 

Cenhadaeth a Strategaeth ym mis Gorffennaf i drafod paratoi’r llythyr agored hwn, a 

gyhoeddwyd ar 21 Gorffennaf ac sydd ar gael i’w ddarllen yma. 

 

 

 

https://www.churchinwales.org.uk/cy/news-and-events/statement-of-the-bench-of-bishops-of-the-church-in-wales-on-the-supreme-court-ruling-regarding-the-legal-definition-of-a-woman/
https://www.churchinwales.org.uk/cy/news-and-events/letter-from-the-bench-of-bishops-to-the-foreign-secretary/

Datblygu’r Wweinidogaeth 

 

Cyfarfu’r Fainc â’r Cyfarwyddwr Datblygu Gweinidogaeth ym mis Mai a Gorffennaf i 

drafod dwy elfen benodol o’r gwaith. 

 

Protocolau lle nad yw dirnadaeth yn cael ei argymell 
 

Mae’r Fainc wrthi’n cytuno ar brotocolau ar gyfer sut i symud ymlaen os na chafodd 

ymgeisydd ei argymell gan y Panel Dirnadaeth Taleithiol i ddechrau hyfforddi ar 

gyfer gweinidogaeth ordeiniedig. Mewn achosion o’r fath, byddai adroddiadau’r 

Panel yn cynnwys un o ddau wahaniaethiad – sef nad oedd yr ymgeisydd yn barod i 

fwrw ymlaen eto, neu argymhelliad nad oedd yr ymgeisydd yn bwrw ymlaen o gwbl. 

 

Mae’r protocolau yn cydnabod bod y Panel Dirnadaeth Taleithiol yn gwneud 

argymhelliad i’r esgob, ond pe bai esgob yn ystyried mynd yn groes i gyngor y Panel, 

mae’r protocolau yn darparu fframwaith ar gyfer gwneud hynny. Mae hyn yn 

cynnwys sgwrs gyda Chadeirydd y Panel a nodi rhesymeg glir a manwl ysgrifenedig 

dros awydd yr esgob i fynd yn groes i gyngor y Panel. Rhaid i’r esgob dan sylw hefyd 

drafod y sefyllfa gyda’r Fainc, ac mae’n rhaid cadw cofnod o’r penderfyniad a wneir. 

 

Roedd y Fainc hefyd yn ymwybodol y gallai’r un sefyllfa godi fel arall, lle roedd gan 

esgob amheuon ynghylch argymhelliad y Panel i ymgeisydd ddechrau hyfforddi. Yn 

yr un modd, os oedd esgob yn dymuno mynd yn groes i gyngor y Panel mewn 

amgylchiadau o’r fath, byddai angen trafod gyda Chadeirydd y Panel a’r Fainc, a 

byddai angen i’r drafodaeth honno fod wedi’i hategu gan gofnod ysgrifenedig o’r 

rhesymeg. 

 

Menter galwedigaethau 
 

Mae’r Fainc wedi gofyn i’r Cyfarwyddwr Datblygu Gweinidogaeth gynnull gweithgor 

bach i greu menter unswydd ar gyfer annog galwedigaethau yn y weinidogaeth 

ordeiniedig. Nodwyd y diffyg presennol rhwng nifer yr unigolion sy’n cael galwad i’r 

weinidogaeth ordeiniedig a’r nifer sy’n ymddeol o’r weinidogaeth weithredol bob 

blwyddyn yn bryder, a’i bod hi’n hen bryd cael ymgyrch bwrpasol i fynd i’r afael â 

hyn. 

 

Mae’r gweithgor wrthi’n cael ei sefydlu a’r gobaith yw y byddai’n cwblhau ei waith o 

fewn oddeutu chwe mis. Mae gan y grŵp ryddid i ffurfio menter greadigol ac i 

archwilio a gwerthuso gweithgareddau, digwyddiadau ac adnoddau a allai arwain at 

gynnydd mesuradwy mewn galwedigaethau ordeiniedig. 

 

Bydd y Fainc yn cael ei diweddaru’n rheolaidd am gynnydd y gweithgor. 

 

Materion eraill 

 

• Ym mis Mai, trafododd y Fainc gynnig gan Bartneriaid y Gymdeithas Unedig 

yn yr Efengyl (USPG) i enwebu cynrychiolydd i’w benodi i Grŵp Cynghori y 

Cymundeb Anglicanaidd. Er mwyn cydbwyso aelodaeth bresennol y Grŵp, 

roedd USPG yn chwilio’n arbennig am glerig benywaidd o’r Eglwys yng 

Nghymru. Penodwyd y Parchedig Sarah Rosser o esgobaeth Mynwy, a 

mynychodd ei chyfarfod preswyl cyntaf o’r Grŵp Cynghori yn Abertawe ym 

mis Mehefin. 

• Hefyd ym mis Mai, cyfarfu’r Fainc â’r Cyfarwyddwr Cenhadaeth a Strategaeth 

i drafod cydlynu gwell wrth gyhoeddi negeseuon y Pasg a’r Nadolig yr 

esgobion. 

• Ym mis Mai, bu’r Pwyllgor Sefydlog yn trafod y gwaith parhaus mewn 

perthynas â datblygu datganiad Blaenoriaethau ar gyfer yr Eglwys yng 

Nghymru. Mae’r Fainc yn ailedrych ar y gwaith hwn a bydd penodiad 

Archesgob newydd yn golygu y bydd angen gwaith trafod cyn cynnal unrhyw 

drafodaethau pellach gyda’r Pwyllgor Sefydlog. 

• Ym mis Gorffennaf, cyfarfu’r Fainc â’r Athro Norman Doe a’r Cyfarwyddwr 

Strategaeth Eiddo i gael y wybodaeth ddiweddaraf am gynnydd gyda’r 

adolygiad hawlebau – gwaith y mae’r Pwyllgor Sefydlog wedi ymgysylltu ag ef 

yn ei gyfarfod ym mis Gorffennaf. Mae’r Corff Llywodraethol yn cael gwybod 

am y mater hwn fel rhan o adroddiad cyfreithiol a llywodraethu’r Pwyllgor 

Sefydlog. 

• Ym mis Gorffennaf cafodd y Fainc ei briffio ar y paratoadau ar gyfer y Coleg 

Etholiadol archesgobol a gynhaliwyd ddiwedd mis Gorffennaf. 

• Hefyd ym mis Gorffennaf cyfarfu’r Fainc â’r Cyfarwyddwr Adnoddau Dynol a 

derbyn y wybodaeth ddiweddaraf am gynnydd yr arolwg ar les clerigion, sy’n 

cael ei baratoi gan gwmni allanol. Lluniwyd cwestiynau’r arolwg gan grŵp lles 

yr archddiaconiaid, a bydd yn cael ei lansio maes o law. 

 

Bydd y Fainc yn cyfarfod ar 4 Medi ar gyfer y sesiwn nesaf yn ei rhaglen hyfforddi, 

ac yna ym mis Hydref ar gyfer cyfarfod preswyl tri diwrnod yng Nghaerdydd. Bydd y 

cyfarfod ym mis Hydref yn cyd-fynd â Chynhadledd Ddiwinyddol Cymundeb Porvoo 

a bydd yr esgobion yn mynychu rhai o’r digwyddiadau sy’n rhan o’r cyfarfod hwnnw. 

 

 

Mainc yr Esgobion 

Awst 2025 


